
    Bajardi: _____________

    Tekshirdi: Rizayev Yunus

Vatan ravnaqi.
Vatan – kishilarning o‘zi yashab turgan, avlod va ajdodlari tug‘ilib o‘sgan, millati shakllangan joy, ijtimoiy muhit, mamlakat. Vatan bir-birini taqozo etuvchi (uy, mahalla, shahar, qishloq, mamlakat kabi) bir qator hududlarni o‘zida ifodalaydigan, ijtimoiy muhit va inson, uning hayoti kabi ko‘plab ma’naviy tushunchalarni o‘z ichiga oladi, avlodlar tug‘ilib o‘sgan va kamol topgan joy, zamin, o‘lkani anglatadi. 

Vatan – insonning g‘ururi timsoli. Uning tabiati, havosi, odamlari insonning yoshligidan har birining ma’naviyatini oshirish, yaxshi inson sifatida fazilatlarni shakllantirishga xizmat qiladi. Vatan obod bo‘lsa, xalq ham ozod, Vatan ravnaq topsa, xalq ham farovon bo‘ladi. Shuning uchun ham milliy g‘oyamizning tub negizini belgilaydigan tushunchalardan biri Vatan ravnaqidir. 

Prezidentimiz Vatan ravnaqi g‘oyasini ilgari surar ekan, uning mazmunini – har    bir kishining manfaatlarini yurt manfaatlari bilan uyg‘unlashtiruvchi, uni xalq baxt-saodati yo‘lida xizmat qilishga undovchi bunyodkor g‘oyadir, deb ta’riflaydi. Zero, u milliy istiqlolning oliy maqsadi – O‘zbekistonda yashayotgan barcha fuqarolarning el-yurt kamoli bilan bog‘liq orzu-umidlarini amalga oshirishni ifodalaydi.

Vatan ravnaqi deganda, hayotning hamma sohalari bo‘yicha rivojlanish va yuksalishni, mamlakatimizning jahondagi obro‘-e’tibori yanada ortishini, milliy taraqqiyotni tushunamiz. 

 Vatan ravnaqi, avvalo, uning farzandlari kamoliga bog‘liq. Bu esa, har bir yurtdoshimizning o‘zining ma’naviy kamoloti uchun yuksak ma’suliyatini his etishga, o‘z manfaatlarini shu yurt, shu xalq manfaatlari bilan uyg‘unlashtirib yashashga dahvat etadi. Bu esa,   vatanparvarlik tuyg‘usida namoyon bo‘ladi. 

Bizning Vatanimiz ham istiqlol yillarida katta imkoniyatlarga ega bo‘ldi. Shu asosda jamiyat hayotni, birinchi navbatda, iqtisodiyotni isloh qilishga muhim ahamiyat berildi. Chunki har qanday yuksalishning asosi iqtisodiy taraqqiyot bilan belgilanadi. Mamlakatimizning istiqlol yillarida neft va g‘alla mustaqilligini qo‘lga kiritgani, avtomobilsozlik sanoatiga ega bo‘lgani, iqtisodiyotning boshqa ustivor tarmoqlarida ham salmoqli natijalariga erishgani mustaqillik Vatan ravnaqining eng muhim va garovi ekanini yana bir bor isbotladi. 

Vatanning ravnaq toptirishning asosiy shartlari quyidagilardan iborat: mamlakat mustaqilligi va tinchligi; davlatning yer osti va yer usti boyliklaridan samarali foydalanish; jamiyatning moddiy va intelektual salohiyati; mehnatkash va bunyodkor xalq. 

Vatan ravnaqi g‘oyasi har bir insonning taqdirida o‘z ifodasini topadi, kelajak avlodlarga ozod va obod Vatan qoldirish uchun hammaga birdek ma’suliyat va majburiyat yuklaydi. Uni anglash esa, inson kamolotining muhim mezonidir. Bu g‘oya har bir yurtdoshimizni o‘zining ma’naviy kamoloti uchun yuksak ma’suliyatni his etishga, o‘z manfaatlarini shu yurt, shu xalq manfaatlari bilan uyg‘unlashtirib yashashga da’vat etadi.  

Xalq farovonligi.
Xalq farovonligi – milliy istiqlol mafkurasining asosiy g‘oyalaridan biri. Halq farovonligi har bir shaxs va oila farovonligi bilan bog‘liq. Bunda insonning shaxsiy manfaatlari jamiyat manfaatlari bilan uyg‘unlashib ketadi va har bir fuqaroning farovonligi – butun jamiyat farovonligidir, degan tamoyil amalga oshadi.

Bu haqiqatni anglab yetish uchun, aholi barcha qatlamlarining olib borilayotgan islohotlar mohiyatini his qilishi va bunda faollik ko‘rsatishi muhim ahamiyatga egadir. Buning uchun esa kishilarning dunyoqarashini, mehnatga, hayotga bo‘lgan munosabatini tubdan o‘zgartirish kerak. Farovon turmush asosi erkinlik, tadbirkorlik va tashabbuskorlikdir.

Xalq farovonligi deb, odamlarning jamiyatdagi munosib turmush sharoiti, iqtisodiy jihatdan o‘ziga to‘q bo‘lib yashashi, eng zarur moddiy ehtiyojlarning to‘liq qondirilishini ta’minlaydigan ijtimoiy hayot darajasiga aytiladi. 

Prezidentimiz ta’kidlaganidek, “bu dunyoda har bir odam to‘q va badavlat hayot kechirish, el-yurt uchun munosib farzand tarbiyalash, ularga bilim berish, uyli-joyli qilish, ularning baxtu kamolini ko‘rish orzusi bilan yashaydi. Hozirgi vaqtda mamlakatimizda amalga oshirilayotgan keng ko‘lamli islohotlarning pirovard maqsadi – odamlarimizning ana shunday orzu-umidlarini ro‘yobga chiqarish, xalqimizga har tomonlama munosib turmush sharoiti yaratib berishdan iborat” (Yuksak ma’naviyat – yengilmas kuch).                                                           

O‘zbekistonning har bir fuqarosi millati, dinidan qat’iy shaxs sifatida o‘z qobiliyatini, iste’dodini namoyish etish va o‘z hayotini farovon qilish imkoniyatiga ega. Xalqimizda mulkka, yerga egalik hissini tarbiyalash, o‘z kuchiga, irodasiga ishonch ruhini kamol toptirish, xo‘jalik yuritishning zamonaviy usullariga o‘tish davr talabi ekanligini anglab yetish bu boradagi ustuvor va hal qiluvchi vazifalarga kiradi. 

Mamlakatimizda amalga oshirilayotgan islohotlarning oliy maqsadi – xalqimizga munosib turmush sharoitini yaratishdan iborat. Bu maqsadga erishish uchun jamiyatning siyosiy, iqtisodiy, ma’naviy va boshqa sohalarida qator muammolar hal qilinmoqda.   

Xalqning farovonligi – davlatning qudratidan, uning yuksak taraqqiyot darajasidan dalolat. Faqat rivojlangan, taraqqiy topgan davlatgina xalqning farovonligi uchun barcha shart-sharoitlarni yaratib bera oladi. Shuning uchun fuqarolarimizda har qaysi inson va oila qanchalik badavlat bo‘lsa, jamiyat va davlat ham shunchalik qudratli bo‘ladi, degan tushunchani shakllantirish muhim ahamiyat kasb etadi. 

Mamlakatimizning boy tabiiy resurslari, fuqarolarimizning intelektual salohiyati, eng asosiysi kelajakka bo‘lgan umid-ishonchi, siyosiy barqarorlikning mavjudligi xalq farovonligini ta’minlash zaminidir.
Yurt tinchligi.
Yurt tinchligi – milliy istiqlol mafkurasining asosiy g‘oyalaridan biri, mamlakat barqaror taraqqiyotining asosiy sharti. Tinchlik – insonning hayoti ehtiyoji, emin-erkin yashashi va kamol topishining eng zarur omilidir. 

O‘zbek xalqi tinchlikni o‘z orzu-intilishlari, maqsad muddaolari ro‘yobga chiqishining sharti deb biladi. Shuning uchun ham doimo Yaratgandan tinchlik va omonlik tilaydi. 
Prezidentimiz “Yuksak ma’naviyat – yengilmas kuch” kitobida bu haqiqatni alohida ta’kidlaydi:

“Biz barqaror va farovon hayotga erishish yo‘lida o‘z oldimizga qanday reja va dasturlarni qo‘ymaylik, barcha oliyjanob orzu-intilishlarimizni amalga oshirishning yagona sharti va garovi – bu tinchlik va osoyishtalikdir”.

Insoniyat tarixiga nazar tashlasak, bir-biriga qarama-qarshi bo‘lgan tinchlik va urush g‘oyalari o‘zaro kurashib kelganini ko‘ramiz. Yer yuzida yashovchi kishilardan “Sen ona Vataningni xonavayron qiladigan, avlodlarning hayotiga zomin bo‘ladigan, cheksiz g‘am-anduh keltiradigan urushni hohlaysanmi?” deb so‘ralsa, har bir sog‘lom fikrli inson, millati, dini, irqi, iqtisodiy ahvoli siyosiy mavqei, yoshi, jinsidan qat’iy nazar, “yo‘q” deb javob berishi aniq. Biroq, insoniyat tarixida, keyingi ming yilda taxminan 15 mingdan ortiqroq katta-kichik urushlar bo‘lgan ekan. Holbuki, bashariyat faqat tinchlik va osoyishtalik barqaror bo‘lgan taqdirdagina o‘z oliy maqsadlariga erishadi, moddiy va ma’naviy yuksaklikka ko‘tariladi. 

Tinchlikka hech qachon osonlikcha erishib bo‘lmaydi. Tinchlikka erishish, uni asrab-avaylash uchun tinimsiz mehnat qilish, kurashish, doimo hushyor va ogoh bo‘lib yashash talab etiladi. 

Mamlakatimiz mustaqillikka erishgan dastlabki kunlardanoq yurt tinchligini saqlash davlat siyosatining ustivor yo‘nalishiga aylandi. O‘zbekiston dunyoda birinchi bo‘lib Markaziy Osiyoni yadro qurolidan holi maydonga aylantirish, xalqaro terrorchilikka qarshi kurash markazini tuzish va boshqa tinchliksevar takliflar bilan chiqdi. Chunki, islohotlarning natijalari aynan shu g‘oyani amalga oshirishga bevosita bog‘liq edi. Shuning uchun ham, mustaqillik va tinchlikni asrashimiz, mamlakatimizni tajovuzkor kuchlardan himoya qilishga doimo tayyor turishimiz lozim. Yuksak ma’naviyat, madaniyat, millatning g‘oyaviy va mafkuraviy yetukligi – yurt tinchligini saqlashning muhim shartidir. Xalqimiz uchun azal-azaldan muqaddas bo‘lgan bu g‘oya jamiyatdagi turlicha fikr va qarashga ega bo‘lgan barcha kuch va harakatlarni birlashtirishga, shu orqali milliy hamjihatlikni mustahkamlashga xizmat qiladi.    

Davlatimiz mamlakatimizda yashayotgan har bir insonning tinch va osuda hayot kechirishi uchun barcha chora-tadbirlarni ko‘rmoqda. Chunki tinch yashash va mehnat qilish Konstituttsiyamiz va qonunlarimizda insonning eng muqaddas huquqlaridan biri sifatida muhrlab qo‘yilgan. 

“Insonning eng ustivor va muqaddas huquqlaridan biri – tinch yashash huquqidir. Davlat va jamiyatning burchi ana shu huquqni barcha qonuniy vositalar bilan kafolatlab berishdan iborat. Bu huquqni amalga oshirish – davlat va jamiyatni demokratlashtirishning eng muhim shartidir. Demokratiyaning insonparvarligi ham birinchi galda ana shu mezon bilan o‘lchanadi” (Islom Karimov “Yuksak ma’naviyat – yengilmas kuch”). 

Mamlakatimizdagi ijtimoiy hamkorlik, millatlararo totuvlik, diniy bag‘rikenglik yurt tinchligini ta’minlashda muhim ahamiyatga ega bo‘lmoqda. Bu esa, mamlakatimizdagi ichki barqaror vaziyat, horijiy mamlakatlar bilan teng huquqlik, hayotning barcha sohalarining erkinlashtirish, davlat va jamiyat boshqaruvini demokratlashtirish, siyosiy partiyalar manfaatidagi umumiylikdan iborat bo‘lib, davlatning bosh islohotchilik vazifasini izchil bajarishi uchun imkoniyat yaratmoqda.
Millatlararo hamjihatlik.
Ma’lumotlarga ko‘ra, Yer yuzida 1600 dan ortiq millat bo‘lib, ularning soni bir necha yuz milliongachani tashkil etadi.

Son jihatidan millatlar to‘rt guruhga bo‘linadi; a) eng ko‘p sonli millatlar (xitoylar 1 milliarddan ortiq; hindlar, arablar, yaponlar yuz milliondan ortiq); b) ko‘p sonli millatlar (50 milliondan yuz milliongacha – ingilizlar, fransuzlar, ispanlar, turklar va boshqalar); v) yirik millatlar (10 milliondan 50 milliongacha – o‘zbeklar, portugallar, polyaklar va boshqalar); g) kam sonli millatlar (har biri bir necha o‘n mingdan bir milliongacha). 

Millatlarning soni ularning buyukligi yoki gegemonligi uchun asos bo‘la olmaydi. Barcha millatlar teng, ozod va erkindir. Ana shu tamoyil jahon siyosatining zarur qoidasi bo‘lib hisoblanadi. 

Yer yuzidagi 1600 dan ortiq millatdan, bor yo‘g‘i 200 ga yaqini o‘z davlatchiligiga ega, xolos. Bunday sharoitda butun dunyoda millatlararo totuvlikni ta’minlash uchun ularning manfaatlari, ruhiyati, intilishlarini muntazam o‘rganib borish, siyosiy-ijtimoiy hayotda buni doimo e’tiborga olish zarur.  

Jahon tajribasi millatlararo totuvlikni ta’minlashga bir yoqlama, yuzaki yondashuv jiddiy muammolar keltirib chiqarishini ko‘rsatdi. Xususan, davlatga o‘z nomini bergan (titul) millat bilan o‘sha joyda yashaydigan boshqa millat va elat vakillari orasidagi munosabatlar jiddiy ehtiborni talab etadi. Aks holda jamiyat hayotidagi tinchlik va barqarorlik izdan chiqishi mumkin. 

Bu masala bizning mamlakatimiz uchun juda muhim. O‘zbekiston hududida qadimdan ko‘plab millat va elat vakillari bahamjihat istiqomat qilib kelgan. Ular o‘rtasida asrlar davomida milliy nizolar bo‘lmagani xalqimizning azaliy bag‘rikengligini ko‘rsatadi. Millatlararo munosabatlarda uyg‘unlik vujudga kelgan mamlakatlarda ko‘p millatlilik jamiyatning siyosiy-iqtisodiy rivojlanishiga samarali ta’sir etadi.

Millatlararo totuvlik – muayyan hudud, davlatda turli millat vakillarining hamjihat yashashi, hamkorlikda faoliyat yuritishni ifodalovchi tushuncha. 

Millatlaro totuvlik va hamjihatlik – umumbashariy qadriyat. U bir jamiyatda yashab, yagona maqsad yo‘lida mehnat qilayotgan turli millat va elat vakillari ahilligining ma’naviy asosini mustahkamlaydi, tinchlik va barqarorlikning, taraqqiyotning muhim omili bo‘lib xizmat qiladi.   

Mamlakatimiz Konstituttsiyasida “O‘zbekiston xalqini millatidan qathiy nazar, O‘zbekiston Respublikasining fuqarolari tashkil etadi” deb tahkidlanishi, “Fuqarolar saylov huquqlarining kafolatlari to‘g‘risida”gi qonunda esa, barcha fuqarolarga ijtimoiy kelib chiqishi, ijtimoiy va mulkiy mavqei, irqiy va milliy mansubligi, jinsi, ma’lumoti, tili, dinga munosabati, mashg‘ulotining turi va xususiyatidan qathiy nazar teng saylov huquqining berilishi belgilab qo‘yilganligi ana shu bag‘rikenglikning zamonaviy siyosiy-huquqiy ifodasidir.

“O‘zbekiston Respublikasi o‘z hududida istiqomat qiluvchi barcha millat va elatlarning tillari, urf-odatlari va anhanalarini hurmat qilinishini tahminlaydi, ularning rivojlanishi uchun sharoit yaratadi”. Konstituttsiyamizda belgilab qo‘yilgan ushbu qoida ham hayotda o‘zining amaliy ifodasini topmoqda.

 Bizning milliy g‘oyamiz xalqimizning orzu-intilishlarini haqqoniy aks ettirgani uchun har qanday millatchilik   ko‘rinishlaridan, boshqa elat va xalqlarga nisbatan mensimaslik   holatlaridan mutlaqo xoli. Chunki xalqimiz azaldan do‘stlik, birodarlik g‘oyalarini ulug‘lab keladi. Shu bois yurtimizda biz bilan yonma-yon istiqomat qilib kelayotgan boshqa millat vakillari bilan tinchlik, hamkorlik, hamjihatlik asosida yashaydi, ular bilan qiz olib qiz berishadi, to‘yda ham, azada ham birga bo‘ladi. 

Respublikamizda milliy-madaniy ehtiyojlarni qondirishning muhim mexanizmiga aylangan 100 dan  ortiq milliy-madaniy markaz faoliyat ko‘rsatayotgani yana bir fikrimizning dalilidir. Bundan buyon ham qo‘lga kiritilgan yutuqlarni yanada mustahkamlash, mamlakatimizda yashab kelayotgan millatlarni o‘zaro hamjihatlik ruhida tarbiyalash milliy istiqlol mafkurasining asosiy maqsadlaridan biridir.
